
asier fullaondo - EHU-KO genetika irakaslea 

«H5N1 birusak izango ditu aldaera genetiko gehiago» 

Beste birus asko bezala, hegazti gripearen H5N1 birusa ere aldaera genetikotan bereizten ari da; mutazioon emaitzak irudikatzea oso zaila dela dio Asier Fullaondo genetistak 

arantxa iraola - DONOSTIA 

Hegazti gripearen H5N1 birusak ja bi aldaera genetiko dituela jakinarazi dute aste honetan. Birusen mutatzeko gaitasuna ederki ezagutzen du Asier Fullaondo Euskal Herriko Unibertsitateko genetika irakasleak. H5N1 birusak oraindik ere aldaketa franko izango dituela dio. 

H5N1 birusak, ustez gizakientzat erasokorrena den horrek, bi aldaera genetiko ditu dagoeneko. Zer esan nahi du horrek? 

Birusen eboluzio sistema oso berezia da. Behin birus batek pertsona bat kutsatzen duenean, pertsona horrek antigorputzak sortzen ditu gaitzaren kontra, eta birus horrek berriro ezin du infektatu. Orduan, birusek aurrera egiteko daukaten modu bakarra zera da, aldatzea. Beti bizi dira labanaren ertzean; ahalik eta gehien aldatu behar dute irauteko, baina, era berean, mutazioek ez dute birusaren izaera aldatu behar... 

Beraz, birusaren aldaera genetiko gehiago ere jazo daitezke... 

Bai, bai H5N1ak izan ditzake aldaera gehiago. Eta izango ditu. Azken finean, birusaren estrategia horixe da, aldatzea, berriro jendea kutsatu ahal izateko... Ezinbestekoa dute birusek mutatzea. Infektatzeko gaitasuna izan behar dute beti. 

H5N1ean aurkitu diren aldaerek zer itxura dute? 

Itxura denez, espainiar gripearen antza ematen diote mutazioek H5N1ari. 1918an zabaldu zen birus hori, eta oso gaiztoa izan zen. Horregatik pentsatzen da birus honekin ere kontuz ibili behar dela. Baina zer gertatuko den inork ez daki. Mutazioek ez dute norabide finko bat izaten. 

Nola gertatzen dira? 

Mutazioak zorizko gertaerak dira, ez dira egoten norabide jakin batean zuzenduta. Gerta daiteke, esaterako, mutazioren bat birusarentzat atzera pauso bat ekar dezakeena, edo bi... Birusa mutatuko dela badakigu, baina ez dakigu nola. 

Eta benetako arriskua gizaki-gizaki artean birusa kutsatzea ekarriko lukeen mutazioa da, ezta? 

Bai, eta nahiko onartuta dago, gizakiari dagokionean, birusak saltoa egingo duela. Baina ez dakigu zer salto egingo duen, ez nola, ez zein arriskurekin ere. 

Birus diferente bat litzateke mutazio horren emaitza, ezta? Beste izen batekin bataiatu beharko genuke... 

Bai, segur aski bai. Ja beste aldaera bat litzateke. Eta ezin dugu esan ez denik sortu dagoeneko gizaki-gizaki artean kutsa daiteken birusik... 
Akaso mutazioa ja gertatu da, baina ez da gizakiengana iritsi... 

Hain justu. Izan ere, hegazti guztiak ez daude gizakiekin harremanetan.Eta hor dago beldurra. Horregatik ari dira saiatzen birusek eta gizakiek dauzkaten kontaktu eremuak ahalik eta gehien murrizten, ahal dela, salto hori gertatzeko arriskua gutxitzeko. Eta Europan birusak hegaztitik gizakira salto egiteko arriskua txikia dela pentsatzen da. Gure sistema ekonomikoa nahiko kontrolatua daukagu, eta, orokorrean, ez gara bizi animaliekin. Aldiz, Afrikan edo Asian oso ohikoa da norberak bere oilategia izatea etxean. 

Alarma handia sortu da gaiaren inguruan. Horrenbesterainokoa al da? 

H5N1 honek hil egiten ditu kutsatzen dituen pertsonen erdiak. Badakigu, salto egiten duenean, proportzioa ez dela horrenbesterainokoa izango... Hala espero dugu; bestela, gizadiaren geroa bera auzitan legoke espezie bezala. 

Serio hartzeko gaia da beraz. Ez da botika konpainia handien irabazi nahia asetzeko asmakizun hutsa... 

Ez, ez. Ezta horrelako kontu bat. Oso gauza larria izan daiteke. 

IZURRIA 

Beste bi pertsona hil ditu birusak Txinan eta Kanputxean 

Hiru urteko neska bat hil du H5N1 birusak Kanputxean eta beste zazpi zaintzapean dituzte sendagileek, gaitzaren sintomak dituztelako. Oilaskoak hazten dituen familia bateko kidea zen haurra. Dagoeneko bost pertsona hil ditu birusak Kanputxean. Shanghai hirian (Txina) asteartean hildako 29 urteko emakumea hegazti gripearen giza aldaerak hil duela baieztatu zuten atzo Pekingo osasun agintariek. Hiriko lehen kasua da, baina dagoeneko 16 pertsona kutsatu dira Txinan, eta horietatik 11 hil dira. Ez dakite nola kutsatu zen emakumea. Ekialde Hurbilean hauteman zuten gaitza atzo, Jordanian. Israelekiko mugatik gertuko etxalde batean agertu da gaitza. Azken asteotan, Egipton, Israelen eta Palestinan izan dituzte kasuak.Errumanian 51 gunetan baieztatu dute dagoeneko gaitza. Berlinera (Alemania) zabaldu zen atzo gaitza. Zapelatz arrunt bat hilik aurkitu zuten. H5N1 birusa zuen. 

